Алхас ЧХАМАЛИА

ЖӘЛАР РМУЗЫКАТӘ ИНСТРУМЕНТҚӘА:  ИАЦЫ, ИАХЬА, УАҴӘЫ
Жәлар ринструментқәеи жәлар рашәаҳәаҩцәеи
Аҧсуа жәлар рдоуҳатә культура абеиара иузаҟәымҭхо иадҳәалоуп амузыка. Аҵарауаа ишазгәарҭахьоу еиҧш, уи аҧсуаа рҟны жәытә-натә аахыс еиҳарак ивокалтәуп. Амузыкатә инструментқәа ракәзар, иара хадырҭәаауеит.
Ажәытәан жәлар рмузыкатә инструментқәа ирызҟазаз ауаа қыҭацыҧхьаӡа иуҧылон, еиҳаракгьы аҧхьарцарҳәаҩцәа.

«Қыҭацыҧхьаӡа иҟан аҧхьарцарҳәаҩцәа. Урҭ идырыз, ҳаҭыр дугьы зқәыз уаан, аӡәырҩы – Аҧсны ахи-аҵыхәеи, иара убасгьы агәыларатәи араионқәеи рҿы. Дара нарыҧхьон ачарақәеи аныҳәақәеи рышҟа», – иҩуан археолог, аетнограф, амузеиҭҵааҩы, аҧсуаа рматериалтә культура иазҿлымҳаз А.Миллер 1907 шықәсазы, Аҧснытәи иныҟәарақәа рышьҭахь (А.Миллер. Из поездки по Абхазии в 1907 г. «Материалы по этнографии России». Т. I, СПб, 1910, стр.70). 

XIX ашәышықәса анҵәамҭеи XX ашәышықәса аҩбатәи азбжеи рзы Аҧсны иҟаз жәлар рашәаҳәаҩцәа-аҧхьарцарҳәаҩцәа дуқәа ҳәа зыхьӡ рҳәо иреиуоуп: Ачба Жана, Гәынба Алиас, Гамсаниа Хәыхә, Баалоу Шьардын, Чыкәбар Шаҷ, Асаӡба Омар, Анаҟәаҧиа Смел, Ашәы Ҭаҭауаз, Адлеи Маҷкәыкә, Арсҭаа Ҟасҭеи, Орчыҟәба Чыф, Мархолиа Шьаадаҭ, Кәарҷелиа Лиҭ, Ахба Еснаҭ, Ажьиба Зосим уҳәа убас егьырҭгьы. Аха аҧсуа жәлар рмузыкатә инструментқәа реилазаара ҭоурыхла акыр ишбеиоугьы, маҷк еиҵаханы иҟан егьырҭ амузыкатә инструмент  хкқәа рганахьала. Убри атәы лҳәоит амузыкаҭҵааҩы Инна Ҳаш-ҧҳа 1979 шықәсазы Аҟәа иҭыҵыз, «Аҧсуа жәлар рмузыкатә инструментқәа» зыхьӡу (урыс бызшәала) лыҭҵаарадырратә усумҭаҿы: «Аҧсны араионқәа рҿы хыҧхьаӡара рацәала имҩаҧгоу аетнографиатә експедициақәа агәра ҳдыргоит араҟа ишыҟаз аинструментқәа рыхкқәа зегьы – асратә (ударные), аҧсыҧтә, арахәыцтә рҳәагақәа. Урҭ рахьтә реиҳарак иахьатәи аамҭазы ахархәара рымаӡам».

Усҟантәи аамҭазы ари аҩыза аҭагылазаашьа зыхҟьаз, аҧсуа жәлар рмузыкатә инструментқәа инарҭбааны ахархәара ахьрымоу агәыҧқәа, ансамбльқәа, аоркестрқәа уҳәа ахьыҟамыз акәхоит. Ҵоуп, асовет аамҭазы, 30-тәи ашықәсқәа рзы Аҧсны еиҿкаан жәлар ринструментқәа рансамбльк, аха уи рацәак анарха амоуит. Убри ашьҭахь, аҧсуа жәлар рмузыкатә инструментқәа ицәгьамкәа ахархәара роуит иҳаҩсыз ашәышықәса 70-тәи ашықәсқәа рзы Аҧсны жәлар рартист, акомпозитор Константин Ченгелиа инапхгарала еиҿкааз ансамбльқәа «Риҵа», «Ерцахә» рҟны. Аҧсуа жәлар рмузыкатә инструментқәа рыла ишьақәгылоуп Аҟәатәи аҵаралашаратә ҵараиурҭаҿы еиҿкааз, иахьагьы ахәаҧшцәа зыршанхо, Аҧсны жәлар рартист Роза Чамагәуа-ҧҳа напхгаҩыс дызмоу аҭыҧҳацәа рвокалтә-инструменталтә ансамбль «Гәында». Иҟоуп иара убас акомпозитор, Аҧсны жәлар рартист Оҭар Хәынҵариа напхгаҩыс дызмоу ахәыҷтәы музыкатә театр «Мамзышьха» (Гагра). Шықәсқәак раҧхьа Хәаҧ ақыҭан еиҿкаан аҧсуа жәлар рмузыкатә инструментқәа роркестр «Аҿарпын». Анапхгаҩы – Денис Арухаа.
Иахьатәи аамҭазы аҧсуа жәлар ринструментқәа рарҳәашьа ахьыддырҵо, аҿар уи агәыбылра, абзиабара ахьрыларааӡо культуратә хәышҭаараны иҟоуп Аҧсны зҽаҧсазтәыз артист Сира Аҩӡ-ҧҳа еиҳабыс дызмоу Аҟәатәи аҳәынҭқарратә акультуратә ҵараиурҭа. Араҟа иуҧылоит аҧхьарца, аҩымаа, ахымаа, аҿарпын, ачамгәыр, аҟьаҧҟьаҧ, аҟаҧҟаҧ,  абыкь, асаркьал, аҕәылаба, адаул уҳәа реиҧш иҟоу амузыкатә рҳәагақәа. 
Аҧсуа жәлар рмузыкатә инструментқәа ртәы анаҳҳәа, акраҵанакуеит, иазырҳәо рнаҩс, дара аинструментқәа рхаҭа рыҟаҵара. Уи азы иаҭахуп анапҟазацәа бзиақәа.

Ажәытәан, изларҳәо ала, жәлар ринструментқәа ҟазҵоз еиҳарак дара иазырҳәоз рхаҭақәа ракәын. Аха иҟан иара убас ҷыдала аинструментқәа рыҟаҵара иазкыз, уи занааҭс измаз анапҟазацәагьы. Убри аганахьала иаҳхысыз ашәышықәсазы инхоз рахьтә иалкааны рыхьӡ рҳәоит Ладариа Ҳаџьараҭи (Абҕархықә), Шамба Еқәыҧи (Гагра). 
Аҟаза 

 Иахьатәи аамҭазы Аҧсны ахы-аҵыхәа ахьынӡанаӡааӡо ҟазара ҳаракыла аҧсуа жәлар рмузыкатә инструментқәа ҟазҵо иакәны дыҟоуп Гәдоуҭа араион Хәаҧ ақыҭан инхо Арухаа Уасил. 
Арухаа Уасил Кәычка-иҧа диит 1957 шықәса маи 10 рзы Гәдоуҭа араион Хәаҧ ақыҭан. Иқыҭаҿы ашкол даналга арра дцоит. Уантәи даныхынҳә ашьҭахь дҭалоит Аҟәатәи акультуратә ҵараиурҭа, ахореографиа аҟәша. Қәҿиаралагьы далгоит. Уи ашьҭахь, 14 шықәса инарзынаҧшуа Едуард Бебиа напхгара зиҭоз Аҳәынҭқарратә акәашаратә ансамбль «Шьараҭын» аҿы аус иуан. Анаҩс, иаҳхысыз ашәышықәса 80-тәи ашықәсқәа рынҵәамҭазы, Уасил иҧшәмаҧҳәыс Цадкина Иринеи (уигьы занааҭла дхореографуп) Руслан Дбари Гәдоуҭа ақалақь аҿы еиҿыркаауеит акәашаратә ансамбль «Адац», ақәҿиарақәагьы аман. Ус ишааиуаз, Уасил Ленинградҟа аҵарахьы дрышьҭуеит. Уа дшыҟаз ауп 1992 шықәсазы Аҧсны Аџьынџьтәылатә еибашьра  ишалагазгьы. 
Уасил иҵара ныжьны дхынҳәуеит иҧсадгьыл ахь. Аҧсны ицон ашьаарҵәыратә еибашьра. Усҟан иара иашьеиҳаб Витали амцашыра далагылан.
Аҧсадгьыл ихы ақәиҵеит Витали Арухаа. Уи «имшҩынҩажәи жәаҩа» ҟамлацкәа иҧсҭазаара далҵуеит зыҷкәын иҭахара хьаа ҕәҕәаны иззыҟалаз, Аҧсны ицоз аибашьра хлымӡаах згәы иазымычҳаз аб Кәычка. Уасил ааӡатәыс изынхеит иашьа ихәыҷқәа хҩык. Иара итәқәагьы хҩык ыҟан. Урҭ амлеи ахьҭеи иаимыркит, излаилшоз ала ак рыгмыжькәа иныҟәигеит. 
Аҧсуа қыҭа ҧшӡа Хәаҧ, заб игәараҭа камыжькәа иахыз Уасил, аибашьра анеилгагьы изанааҭ ала аус иуртә еиҧш алшара имоуит. Ахәыҷқәа ракәзар, ирызҳаит, аха еиҳагьы ирҭахын ацхыраара, ршьапы иқәыргылатәын. Ганкахьала, иара иҭахын бзиа иибоз изанааҭ ала аусура, аҿар акәашара дырҵара, рылааӡара. Даҽа ганкахьала, иқыҭа ҧшӡа, иаб иҩнаҭа ашә изамыркит, изкамыжьит. Ажәакала, ақыҭа ҧсҭазаареи акультура аганахьала аусуреи реилагӡара ицәуадаҩхеит. Ауалафахәы азҵаара акәзар, ишдыру еиҧш, даара имаҷын. Арахь жәларык ныҟәгатәыс иман. Убри аҟнытә, Уасил иӡбеит ақыҭаҿы даанхарц, анхара-анҵыра иациҵарц, убриаан, излаилшо ала, дхәарҭаны дахьыҟало аганахьала аҧсуа жәлар рдоуҳатә культура дацхрааларц.  
Уасил Арухаа аҧсҭазаараҿы аҭаацәара аганахьала даара насыҧ змоу аӡә иакәны дыҟоуп. Иҧшәма Ирина Цадкина дхореографуп, Аҟәатәи аҳәынҭқарратә акультуратә ҵараиурҭаҿы аус луеит. Иҷкәын аиҳабы Денис Аҟәатәи аҳәынҭқарратә акультуратә ҵараиурҭа доушьҭымҭоуп. Далгахьеит Краснодартәи аҳәынҭқарратә акультуратә университет. Иахьа Хәаҧ ақыҭан жәлар рмузыкатә ринструментқәа роркестр еиҿкааны имоуп. Дҭаацәароуп. Гәдиса иакәзар, уигьы Аҟәатәи аҳәынҭқарратә акультуратә ҵараиурҭа далгахьеит. Анаҩс аамҭала ателехәаҧшра «Абаза» аҟны операторс аус иуан. Аха ишьа-ида иалаз абаҩхатәра ахы цәырнамгар амуит. Диасуеит Аҧсны жәлар рартист Кандид Ҭарба напхгара зиҭо Аҳәынҭқарратә жәлар рыкәашаратә ансамбль «Кавказ» ашҟа кәашаҩыс. Ансамбль асолистцәа дыруаӡәкуп. Дениси Гәдисеи раҳәшьа Илона Аҟәатәи иаарту аинститут аҿы аекономикатә факультет далгахьеит, дҭаацәароуп.
Арҭқәа зегьы зыбзоуроу, зегь раҧхьаӡа иргыланы, ани аби роуп. Уасил иҧшәмеи иареи акыршықәса акультура амаҵ азыруан, иазыруеит иахьагьы. Азанааҭқәа ралхраҿы ирхылҵызгьы дара иахьырҿыҧшыз рацәоуп.

Уасил Арухаа Хәаҧ ақыҭан аҧсуаҵас еиҿкааны инхо анхаҩцәа ҕьеҩқәа дреиуоуп. Уи иабацәеи-иабдуцәеи ахьӡ-аҧша змаз уаа нагақәан, анхаҩцәа ҕьеҩқәа ҳәа ззырҳәоз иреиуан. Анхара-анҵыра бзиа ирбон, арахә-ашәахә рацәаны ирзанын. Убри адагьы, ишырҳәо еиҧш, зхымҭа камшәо шәарыцаҩцәан. Ҟазшьала реиҳарак иуаа қьиақәан. Абар урҭ ирызкны ашәҟәыҩҩы, Хәаҧ ақыҭа иалҵыз Н.Ҳашыг ииҳәо:
«Сара саб Аҧсны аҵыхәтәантәи амҳаџьырра адырҩашықәсан диит. Уи иҳәоны изласаҳахьаз ала, иахьа Хәаҧ ақыҭан инхо Арухаақәа Мкалаз-иҧацәа ҳәа ирышьҭан. Уи ихылҵыз роуп дара зегьы. Уасил иабду иаб Дакәаҭ ихьӡын аҟынтә, ишааиуаз, Дакәаҭ-иҧацәа ҳәа рҳәо иалагеит. Ажәлар рҿы рчеиџьыка ҕәҕәан. Уаа цқьақәан. Дара ажьира рыман, рабацәа зегьы жьицәан. Дакәаҭ ҳәа иҟаз убри еиҧш бжьы ҕәҕәак ихан рҳәеит, ашьха, Хьыџьгәара ҳәа иахьашьҭоу ахықә днықәгыланы ҿиҭыр, ибжьы Хәаҧынӡа иааҩуан. Кәычкеи сареи ашкол ҳаицҭан, бзиа ҳаибабон, пату еиқәаҳҵон. Убри аҟынтә абра иаазгарц сҭахуп уи идҳәаланы иҟалахьоу хҭыск.

Кәычка аамҭала ақыҭаҿы ЗИС ҳәа изышьҭоу амашьына дақәтәан. Ҽнак зны дышцоз, иқыҭантәи нхаҩык амҩан дышгылаз ибеит. Сиаҩсны сышҧацои иҳәан, амашьына ааникылеит. Аха аҭыҧ имамызт. Егьи савагылангьы сцоит, сга аниҳәа, дышьҭихит. Дышнеиуаз, амҩа ахьыцәгьаз ҭыҧк аҿы амашьына аҕьеҩҳәа ианылҭас, аган иавагылаз длалыҩрын дкаҳаит, уи иахҟьангьы иҧсҭазаара далҵуеит. Иҟаиҵагәышьозиз, дҵәуеит-дхьит, сышәшьы ҳәа иҭаацәа рҿы днеит. Ашьҭахь азинхьчаратә усбарҭақәа ихы риҭеит. Аха амашьына иашьыз иаб, уара акгьы ухарам, имашәырхеит иҳәан, изаҟаразаалак џьара вбак иимҭеит, ашьауҕатә усгьы дацәихьчеит. Аҧсраҿы Кәычка аџьабара далагылан. Аҧсыжра ашьҭахь амашьына арныҟәцара азин шимаз зыршаҳаҭуаз ашәҟәы ҧыжәжәаны инкаижьын, схарала ауаҩы дҭахеит (иара ишихарамызгьы), шьҭарнахыс уаҳа амашьына аҧсҟы шысымкуа ҳәа дқәит. Убриаҟара аилкаара змаз, аламыс, аҧсуара пату ззақәыз иакәын.
Мкалаз ҳәа иҟаз имаҭа Езыгә «Аҧсуа сотниа» далан, деибашьуан. Хьӡи-ҧшеи иман. Сара сзыхьӡазгьы, иахьа иҟоугьы, Арухаа рыжәла ахьтә иакәымк ҟазҵахьоу, ишакәым зхы мҩаҧызгахьоу ҳәа аӡәгьы дсыздырам. Дара зегьы нхацәоуп, уаа нагақәоуп».
Уасил Арухаа аҧсуа жәлар рмузыкатә инструментқәа рыҟаҵара далагеит Аҧсны Аџьынџьтәылатә еибашьра анеилга ашьҭахь. Аибашьра амца иалҵны аҭынч ҧсҭазаарахь ашьаҿақәа ҟазҵоз аҧсуа жәлар рдоуҳатә культура ашьаҭақәа еиқәырхатәын. Еиҭашьақәдыргылон акультуратә хәышҭаарақәа. Убас, Аҟәатәи аҳәынҭқарратә акультуратә ҵараиурҭа аусура ианалага, жәлар ринструментқәа рзы апроблема ду цәырҵит. Илгәалалыршәоит акультуратә ҵараиурҭа аиҳабы, Аҧсны зҽаҧсазтәыз артист Сира Аҩӡ-ҧҳа:
«Аибашьра ашьҭахь ҳҵараиурҭаҿы аурокқәа зламҩаҧаагаша аинструментқәа ҳамаӡамызт. Аамҭак азы урҭ рыҟаҵара далагеит Зураб Кәарҷиа, аха нас еиуеиҧшым амзызқәа ирыхҟьаны даҟәыҵит. Сара ибзианы издыруан Уасил Арухаа изанааҭ анаҩсан анапҟазара аганахьалагьы аҟыбаҩ шимаз. Ҽнак зны снаидтәалан, иҳамаз апроблема изеиҭасҳәеит. Иара ҿымҭӡакәа дтәаны дысзыӡырҩуан, уи имариоу усны ишыҟамыз дазхәыцуа. Аха аҵыхәтәаны мап сцәимкит… 
Исгәалашәоит, зегь раҧхьаӡа иҟаиҵеит ачамгәыр. Уи данаҿыз убриаҟара аџьабаа ибеит, иаргьы дахлафаашәа, ачамгәыр сыздырам, аха мҿырҟәарак азхара амҿы ҟасҵеит ҳәа иҳәон. Убас мацара дшааиуаз, иҧишәо-иҧишәо, иҧшӡаӡа чамгәырк ҟаҵаны иҳазнеигеит, абжьгьы бзианы иахылҵуан. Ари анызба, иҵегьы ҟауҵароуп ҳәа дыхҭаскит. Нас иҟаиҵеит аҩымаа, ахымаа, аҧхьарца уҳәа егьырҭгьы. Иара уажәы егьырҭ зегь реиҳа, еиҳарак аҧхьарца ауп дзызҿлымҳау. Еснагь иҧишәоит. Излихуа аҵлақәа алиҧшаауеит, избанзар урҭ зегьы абжьы еиҧшны ирхылҵуам. Иахьа ҳара ҳҵараиурҭаҿы иҳамоу амузыкатә инструментқәа зегьы иара иҟаҵамҭақәа роуп».
Абар Уасил изкны ииҳәо акомпозитор, Аҧсны жәлар рартист Оҭар Хәынҵариа:
«Уасили сареи ҳаибадыруеижьҭеи даара акрааҵуеит. Ҳаҷкәынцәаны ансамбль «Шьараҭын» ҳаицалан. Иара дкәашон, сара амырзакан асырҳәон. Аҧсуа ҟазара аарҧшуа адунеи ҳаицакәшахьан, ҳҿаҵа еиҩшаны иаҳфон. 

Уасил Гәдоуҭа ақалақь аҟны уадақәак иман. Зны снеит иара иҿы. Уи инапала аремонт ҟаҵаны иман, аҭыӡқәеи аҭуани мҿлыхла ирҧшӡаны, еиҿкааны, уаҩы иааџьеишьаратәы. Ари анызба иасҳәеит, уара амҿы узлазааигәоу ала, ҳаҧсуа инструментқәа рыҟаҵара уалага ҳәа. Асовет мчра аныҟаз аамҭазы, Қарҭ «ҟазарҭак» аҿы иҟарҵон ҳинструментқәа. Аха иақәнагаз абжьы рхылҵуамызт, ахаҭабзиара лаҟәын. Насгьы урҭ ҳара иҳацәнымхо иауҟахыз.
Аҧсуа жәлар Рџьынџьтәылатә еибашьра ашьҭахь Уасил иҽазикит ҳинструментқәа рыҟаҵара. Акы ҟаиҵацыҧхьаӡа сара исеиҳәон, исирбон. Нас стәаны иасырҳәон. Аиаша ҳҳәап, абжьҭыҩра аганахьала раҧхьаӡа иаҳгәамҧхақәозгьы ыҟан. 

Аибашьра ҟалаанӡа, Гагра амузыкатә школ аҿы аус анызуаз аамҭазы, асимфониатә оркестр азы ерманык аскрипкақәа ҟаиҵон. Уи иареи сареи ҳаибадыруан. Саргьы заказқәак исҭахьан. Иареи сареи ҳанеицәажәалоз аинструментқәа рыҟаҵара иаҵаз маӡақәакгьы сеиҳәалон. Убарҭқәа ртәы издыруаз ахәыҷы Уасилгьы иасҳәон. Аинструментқәа злухлак ҟалаӡом. Досу иара иақәнагоу аҵла иалухыроуп. Убри аҟынтә, Уасил дмаашьаӡакәа, ацәқәа ҵакны аҧсҭантәи ақыдқәа рҳәазаны иааигон. Уамашәа иубаша, иахьа убриаҟара дақәшәаны, ҟазара ҳаракыла аинструментқәа ҟаиҵо далагеит. Ҩажәа шықәса ирылагӡаны иара иҟаиҵахьоу акомплектқәа рхы иадырхәоит иахьа ҳҵараиурҭақәеи ҳраионқәеи рҟны», – абас ҳаиҳәеит Оҭар Хәынҵариа.
Уасил жәлар рмузыкатә инструментқәа рыҟаҵара дшазҟазоугьы, ихаҭа уамак салаҟоуп ҳәа иҳәо уаҩы дибаӡом. Уи илаӡам ахырҽхәара, мыцхәы ахӡыргара. Уи ус шакәу иара ихаҭа ицәажәараҿгьы иубоит: 

«Сара уаҩ иимбац акы салаҟам, аха исылшо ахәыҷала акы саҿуп. Акыр сылшоны иҟазар, уи ҳажәлар ркультура иатәуп. Исылшо амаҷ азы схы сеигӡом. Ари аус иахьа сара саҿуп, аха сышьҭахь иааиуагьы аӡәы дыҟазароуп. Избан акәзар, ҳаҧхьаҟа ҳкультура иаҵагыло аҿар ҟамлар, ҳатрадициақәа каҳажьыр, ҳаҧсуа бызшәа гәцараҳамкыр, уаҵәы ҳҳәынҭқарра аҧеиҧш бзиа аиуӡом».
Уасил амузыкатә инструментқәа аныҟаиҵо, иҷкәын Денисгьы иааигәа дыҟоуп. Иара излеиҳәо ала, аҿарпын аныҟаиҵалак иахьақәнагоу гәаҭаны, ишәаны-изаны икылызҵәо Денис иоуп. Насгьы Уасил зегь раҵкыс дизааигәоуп, доуҳатә ешьаҵас диҧхьаӡоит иҩыза, жәлар ринструментқәа рызҟаза, акомпозитор Оҭар Хәынҵариа. Акы анааҟаиҵалакгьы инаганы изирбо иара иоуп. Иаргьы акыр абжьгарақәа ииҭоит, игәаанагара изеиҭеиҳәоит. 

Хыхь ишазгәаҳҭахьоу еиҧш, имаҷым Уасил Арухаа иҟазара рбарц, насгьы иҿцәажәарц ишҟа имҩахыҵуа аҵарауаа, ашәҟәыҩҩцәа, ажурналистцәа. Убас, ааигәа уи дсасны диҭан еицырдыруа ашәҟәыҩҩы – апрозаик, ажурнал «Аҟазара» аредактор хада Џьума Аҳәба. Иара еиликаауан акультура аусзуҩы, асценаҿы шықәсырацәала аџьабаа збахьоу, аха иахьа ақыҭаҿы инхо-инҵуа, амузыкатә ҵараиурҭақәеи еиуеиҧшым ансамбльқәеи жәлар ринструментқәа рыла еиқәзыршәо ауаҩы иҟазара, иҩныҵҟатәи идунеи, иҭагылазаашьа. Насгьы дазҵаауан: избан акультура аусзуҩы, асцена азҟаза изанааҭ заанижьыз, ақыҭараҿы дзынхо, аҳәынҭқарра аганахьала хылаҧшра ахьынӡаимоу уҳәа. 

Аҳаҭырқәҵара иадырганы Уасил Џьума Аҳәба ҳамҭас ииҭеит ааигәа иҟаиҵаз аҧсуа жәлар ринструмент  – аҿарпын.

«Арахь имҩахыҵуа асасцәа зегьы ҳамҭак-ҳамҭак рзыҟасҵоит. Даара исҭахуп ҳинструментқәа рҵакы ҳажәлар иахьынӡахәҭоу еилыркаарц, аҿар ракәзар – бзиа ирбарц, иазҿлымҳахарц. Аҿар ҳҧышәа ҳамрымдар, уаҵәтәи ҳҧеиҧш даҽакхоит», – иҳәоит Уасил.   

«Аҿарпын» – жәлар ринструментқәа роркестр
Ҳтәылаҿы жәлар ринструментқәа ахархәара ахьынӡарымоу атәы, иааркьаҿны акәзаргьы, хыхь ҳалацәажәахьеит. Аха уажәы иалкааны ҳазааҭгылап Гәдоуҭа араион Хәаҧ ақыҭан еиҿкаау жәлар ринструментқәа роркестр «Аҿарпын». Уи аиҿкаара аидеиа зыбзоуроу, зегь раҧхьаӡа иргыланы, хыхь зыӡбахә ҳамаз Уасил Арухаа иоуп. 2009 шықәсазы Хәаҧаа ирҭаххеит ашкол аклуб аҿы ахореографиатә гәыҧ еиҿкаазарц. Абри атәы аниарҳәа, иара ҳаҭырла ишидикылазгьы, ирабжьигеит, ахореографиатә гәыҧ аасҭа жәлар ринструментқәа ргәыҧ еиҿкаазар еиҳа ишеиҕьу. Усҟан Уасил иҷкәын Денис Арухаа Краснодартәи акультуратә университет жәлар ринструментқәа рыҟәшаҿы аҵара иҵон. Далганы данаа ашьҭахь ахәыҷқәа реидкылара далагеит. Аиҿкааратә зҵаарақәа рганахьала усҟан уи адгылара ҕәҕәа ирҭеит Хәаҧ ақыҭа ҧахьатәи ахада Аслан Ҳашыги В.Анқәаб ихьӡ зху Хәаҧтәи абжьаратә школ адиректор Светлана Ҳашыги. Афинансқәа рганахьала – Москва инхо аҧсуа диаспора ахантәаҩы Беслан Агрбеи Аҧсны ауаажәларратә ҿиара Афонд аиҳабы Аида Ладариеи. Дук хара имгакәа иеиҿкааз жәлар рмузыкатә инструментқәа роркестр аусура ҭышәынтәаланы ишьақәгылеит. Уи еиднакылеит 23-ҩык ахәыҷқәа. 
Ари еиҧш аҧшьгара бзиа дахамыҵгыларц залшомызт Аҧсны Аҳәынҭқарра Ахада Алеқсандр Анқәаб. Уи афинанстә цхыраара ҟаиҵеит аоркестр иалахәу ахәыҷқәа иҷыдоу милаҭтә  маҭәалеи инструментлеи реиқәыршәаразы.

«Аҿарпын» қәҿиарала иқәгылахьеит Аҟәеи, Гәдоуҭеи, Гагреи ақалақьқәа рҿы. 2011 шықәсазы Аҟәа имҩаҧысуаз «Агәазыҳәара» зыхьӡыз аконкурс аҿы аҧхьахә анашьан. 2012 шықәсазы иалахәын Урыстәылеи, Белоруссиеи, Молдовеи, Украинеи, Аахыҵ Уаҧстәылеи, Румыниеи уҳәа рҟынтәи ахореографиатәи, авокалтәи коллективқәеи аҧсыҧтә оркестрқәеи злахәыз, Маиҟәаҧ ақалақь аҿы имҩаҧысуаз «Адыгеиа аеҵәақәа» зыхьӡыз жәларбжьаратәи афестиваль-конкурс. Уаҟа «Жәлар ринструментқәа» аноминациала аҳамҭа хада Гран-при иаҧсахеит. Иара убри ашықәс азы «Аҿарпын» қәҿиарала иалахәын Шәача ақалақь аҿы имҩаҧысуаз «Кинотаврик» зыхьӡыз даҽа фестивалькгьы. 
Иахьа аоркестр аҿы иадырҳәо аинструментқәа иреиуоуп: аҧхьарца, аҿарпын, ахымаа, ачамгәыр, амырзакан, адаул, аҟьаҧҟьаҧ, аҟаҧҟаҧ, аҕәылаба. Макьана ахархәара рымаӡам асаркьал, аҩымаа, абыкь реиҧш иҟоу жәлар ринструментқәа. Аха дук хара имгакәа урҭгьы алагалахоит.
«Аҿарпын» асахьаркыратә напхгаҩы Денис Арухаа иажәақәа рыла, аҧсуа жәлар ринструментқәа рнаҩс аоркестр иалагалоуп егьырҭ аестрадатә инструментқәагьы. Уи зызку аҧсуа жәлар рмузыка иахьатәи ҳаамҭа иақәшәо абжьы ахаҵара ауп. Аҧсуа жәлар рмузыка адагьы, «Аҿарпын» арепертуар аҿы иҟоуп аклассикатә ҧҵамҭақәагьы.
Иахьа Хәаҧ иеиҿкаау амузыкатә коллектив 23-ҩык аҿар ахьеиҵанааӡо, ҳкультураҿы даара акраҵанакуеит. Урҭ амилаҭтә традициа бзиақәа ршьа-рда иаланы ирызҳауеит. Жәлар рмузыкатә инструментқәа раларҵәара аус иацхраауеит. 

Ишдыру еиҧш, аамҭақәак рзы аҧсуа жәлар рмузыкатә инструментқәа ыӡуеит ҳәа ашәарҭара ыҟан. Уи иагьҵаҵҕәыдамызт. Избан акәзар, даара имаҷын, иаҳҳәап, аҿарпын арҳәашьа здыруаз. Убри аганахьала рыӡбахә ҳәатәуп Гәыгәыша Хәытабеи, Оҭар Хәынҵариеи, Едраҭ Багаҭелиеи. Гәыгәыша иаҳәшьаҧа иоуп Оҭар Хәынҵариа. Уи аҿарпын арҳәашьа зегь раҧхьаӡа изҿиҵаазгьы ианшьа иоуп. Ашьҭахь – Едраҭ Багаҭелиа. Иуҳәар ҟалоит аҿарпын еиқәханы иахьанӡа иахьааиз зыбзоуроу Оҭар Хәынҵариа иоуп ҳәа. Уи иааӡамҭацәа роуп иахьа ҳажәлар рмузыкатә инструменқәа ирызҟазоу, аҧхьаҟагьы узықәгәыҕша Баҭал Аҩӡбеи Денис Арухааи. Урҭ иахьа дара рхаҭа аҿар амузыка рыларааӡоит. Жәлар ринструментқәа раларҵәара аганахьала рыӡбахә ҳәатәуп иара убас Иван Кортуа, Хьымца Хынҭәба, Сергеи Чкотуа. 

Иахьа Аҟәатәи аҳәынҭқарратә акультуратә ҵараиурҭаҿы иалагалоуп ҿыц еиҭашьақәыргылоу аҧсуа жәлар рмузыкатә инструментқәа: абыкь, асаркьал, еиуеиҧшым аинҟьагақәа, аҷыжь, аҕәылаба. 

Жәлар рмузыкатә инструментқәа аҧхьаҟагьы имыӡырц, иҵегьы мҽхакы ҭбаала жәлар рдоуҳатә культура иахәҭакны иҟаларц азы, иаамҭоуп иҳәынҭқарратәу жәлар рмузыкатә инструментқәа рансамбльк аҧҵара. Еилкаау усуп, ари имариоу зҵаарам. Аха уи азхәыцра уажәнатә иаҭахызар ҟалап.

